
Mensaheng Paskwal 

mula kay Patriarka KIRILL ng Moscow at ng Buong Rusya 

para sa mga arkipastol, pastol, diyakono, monghe, madre, 

at sa lahat ng tapat na anak ng Simbahang Ortodokso ng Rusya 

Mga minamahal sa Panginoon – Kagalang-galang na mga Arkipastol, mararangal na mga 

pari at diyakono, mga monghe at madre na umiibig sa Diyos, at mga mahal kong kapatid, 

SI CRISTO AY MULING NABUHAY! 

Sa lahat ng kayamanan at pagkakaiba-iba ng wika ng tao, wala nang mas masaya at higit na 

ninanais na mga salita para sa pusong sumasampalataya kundi ang dakilang patotoong ito ng 

tagumpay ng buhay laban sa kamatayan at ng kabutihan laban sa kasamaan. 

“Si Cristo ay muling nabuhay!” Ang mabuting balitang ito ay naglalaman ng mahalagang lakas ng 

pag-asa at ng dakilang inaasahan na nakaugat sa pananampalataya, na siyang ikinabuhay ng 

sangkatauhan mula pa nang sila’y paalisin mula sa Paraiso. Namuhay sila sa paghihintay ng 

kapatawaran, pakikipagkasundo, at paglaya. Ngunit ang Panginoon ay nagkaloob sa atin ng higit na 

di maihahambing, sapagkat sa Kanyang pag-ibig ay ibinigay Niya ang higit na mabuti (Heb. 11:40). 

Ang Anak ng Diyos ay naparito sa sanlibutan at naging tao; ibinahagi Niya sa atin ang lahat ng 

pasanin ng ating buhay sa lupa at ininom hanggang sa huli ang kopa ng pagdurusa, na ang 

pinakamapait ay ang kamatayan. Bilang taong dumanas ng hirap at nakaranas ng kahinaan (Is. 

53:3), pinasan Niya ang ating mga kasalanan sa pamamagitan ng kusang pag-akyat sa Krus. 

Ngunit magagawa bang ikulong ng kamatayan ang Maylikha ng buhay? Magagawa bang lamunin 

ng walang kabusugang kailaliman ng Hades Siya na sa pamamagitan ng Kanyang Salita ay nalikha 

ang lahat ng bagay (Jn. 1:3)? Ang Kanyang kaluwalhatian ay sumisinag sa mundo at nagbibigay-

liwanag maging sa kailaliman; ang kamatayan ay napawi, ang gabi ay naglaho, at ang mga pintuan 

ng Sheol ay nabasag; ang mga nilalang na matagal nang nasa kadiliman ay nabihisan ng liwanag, 

ayon kay San Efrem Siryano sa kanyang Himno sa Liwanag, na pumupuri sa tagumpay ng 

Tagapagligtas laban sa kamatayan. 

Mayroon ba tayong alam na pagkakataon na ibinalik ng kamatayan ang kinuha nito? At kung 

ibinalik man nito, iyon ay pansamantala lamang hanggang muli itong kunin. Ngunit si Cristo, na 

muling nabuhay mula sa mga patay, ay hindi na muling mamamatay; ang kamatayan ay wala nang 

kapangyarihan sa Kanya (Rom. 6:9)! Siya, bilang unang bunga ng mga namatay (1 Cor. 15:20), ang 

nangunguna sa atin sa landas na ito; sapagkat si Cristo ang unang bunga, at pagkatapos, sa Kanyang 

pagdating, ang mga kay Cristo (1 Cor. 15:23). 

Ang Diyos, na sa pamamagitan ng Kanyang pagkakatawang-tao ay nagpanibago sa kalikasan ng tao 

at pinagaling ito mula sa sugat ng kasalanan, sa pamamagitan ng Kanyang Pagkabuhay na Mag-uli 

ay inaakay tayo sa higit na mabuting pastulan. Hindi lamang Niya ibinabalik sa tao ang nawala—

ang kapatawaran at pakikipagkasundo sa Kanya—kundi itinadhana rin Niya tayo na maging 

Kanyang mga anak sa pamamagitan ni Jesucristo (Efe. 1:5), at sa lahat ng tumanggap sa Kanya at 

sumampalataya sa Kanya, ay binigyan Niya ng kapangyarihang maging mga anak ng Diyos (Jn. 

1:12), at maging “mga diyos sa pamamagitan ng biyaya.” 

Kasabay ng pagbabagong dulot ng tagsibol sa kalikasan, ang kahanga-hangang balita ng kaligtasan 

ay muli’t muling ipinapahayag sa bawat sulok ng daigdig: “Hinahanap ninyo si Jesus Nazareno, na 

ipinako sa krus. Siya ay nabuhay; wala Siya rito” (Mk. 16:6). Walang laman ang libingan, sapagkat 

Siya ay nabuhay, ayon sa Kanyang sinabi (Mat. 28:6)! 

Ang Paskuwa ni Cristo ang hindi nauubos na bukal ng ating dakilang kagalakan—isang kagalakang 

nagmumula sa pag-ibig ng Diyos sa sangkatauhan, na lampas sa lahat ng pagkaunawa. Sa 

pamamagitan nito, ang lahat ng mabubuting bagay, nakikita man o hindi, ay ipinahayag sa atin. Ang 

walang hangganang kapangyarihan ng sakripisyong pag-ibig na ito ay umaabot hanggang sa madaig 

ang Hades, mabuksan ang mga pintuan ng Paraiso, at maibigay ang kapatawaran at tunay na 

kalayaang espirituwal. 

“Ang pag-ibig ay malakas gaya ng kamatayan” (Awit 8:6), wika ng matandang haring si Solomon. 

Ngunit tayong mga alagad ni Cristo ay buong pananalig na nagpapatotoo na ang pag-ibig ay higit 

pang malakas kaysa kamatayan. Nilalampasan nito ang panahon at espasyo, ibinabagsak ang 

kasalanan at ang kapangyarihan ng kadiliman. Tinatawag tayo ng Panginoong Punong-mahabagin 

sa kaharian ng pag-ibig, ngunit makapapasok lamang tayo rito kung ang ating mga puso ay may 

pag-ibig. Kaya’t magpatawaran tayo at magyakapan; magpakita tayo ng awa sa mga 

nangangailangan at magbigay-aliw sa mga nagdurusa. 

Sa pagiging pinabanal ni Cristo at pakikibahagi sa kahanga-hangang tagumpay ng Paskuwa, 

binabago natin ang mundo sa ating paligid sa pamamagitan ng hindi nasisirang liwanag ng 

Pagkabuhay na Mag-uli. Dinadala natin ito sa kagalakan ng kaligtasan na hinihintay ng buong 

sangnilikha, na nagnanais ng kalayaan sa kaluwalhatian ng mga anak ng Diyos (Rom. 8:21). Sa 

ganitong paraan, ang ating buhay—na nakikipag-isa sa Panginoon—ay nagiging isang tunay na 

Liturhiya, isang Liturhiyang may sukat na kosmiko, kung saan ang bawat nilalang ay 

makapagbibigay ng pasasalamat at papuri sa Maylikha, na nagsasabing: Luwalhati sa Iyong 

Pagkabuhay na Mag-uli, O Cristo! Luwalhati sa Iyong kaharian! Luwalhati sa Iyong gawain ng 

kaligtasan, Ikaw na nag-iisang umiibig sa sangkatauhan! 

Sa mundo ay maraming paghahanap espirituwal, ngunit iisa lamang ang Daan, ang Katotohanan, at 

ang Buhay (Jn. 14:6). Iisa lamang ang Nagtagumpay laban sa kasalanan at kamatayan. Iisa lamang 

ang nagbubukas ng langit, at ang Kanyang pangalan ay Jesucristo, sapagkat walang kaligtasan sa 

iba (Gawa 4:12). 

Mula sa kaibuturan ng aking puso, binabati ko kayong lahat sa Kapistahan ng Paskuwa, at muli’t 

muli kong ipinahahayag sa inyo ang nagbibigay-buhay at sinaunang patotoong ito: 

TUNAY NA NABUHAY MULI ANG PANGINOON! 

+KIRILL 

PATRIARKA NG MOSCOW AT BUONG RUS’ 


